
Etorkinen senideei DNA probak egiteak zatitu du Frantziako Parlamentua 

Sarkozyk lege berria bultzatu nahi du, etorkinen senideak Frantzian elkartzea galarazteko 

Aitor Renteria 

Baiona 

Immigrazioa eta segurtasuna dira Nicolas Sarkozy Frantziako Presidentearen zutabe nagusiak. Eta ildo horretan, aldaketa gehiago bultzatu nahi ditu Frantziako gobernuak. Besteak beste, etorkinen familiak elkarretaratzeko neurriak gogortzen dituen lege egitasmoa. Lege horren arabera, DNA frogak egitea eskatuko die etorkinen seme-alabei, ahaidegoa segurtatzeko. Hala, oraingoan lege proposamenak ezkerreko eta zentroko parlamentarien gaitzespena ukan du atzo hasi zen eztabaidan -gaur izango du jarraipena-. Eskuina ere zatitu du lege proposamenak, bederen bi ministro harridura adierazi dutelarik edukia dela eta. 

Thierry Mariani UMPko diputatuak aurkeztu du 30 neurri inguru biltzen dituen lege egitasmoa Frantziako parlamentuan. Hastapeneko testuari emendakin ugari aurkeztu dizkiote, eskuineko diputatuen sostengu osoa lortzeko. Brice Hortefeux Frantziako justizia ministroak adierazi du ideien eztabaidan ezin dela taburik egon eta eztabaida burutu arte ezin dela ebazpenik hartu. 

Egoera zibila bermatzen duten agiriak susmagarriak direlarik, etorkinek DNA frogak egitea proposatzen du lege egitasmoak. Eztabaidaren ondorioz, Hortefeuxek zehaztu behar izan du ez direla inposatuko eta bakoitzaren borondatearen arabera egin daitezkeela. Froga horiek haurrideen sorterrian eginen dira eta familiak ordaindu beharko ditu. 

Neurri honek eragin ditu desadostasun handienak. «Ez naiz neurri horren aldekoa eta etorkinen alaba izanik mintzen nau, guregana etorri nahi duten etorkinentzako laidogarria delako», adierazi du Fadela Amara Hirirako Estatu Idazkariak. Etorkinak Frantzian sartzeko betebehar eta baldintza nahikoak daudela adierazi du, DNA frogen beharrik gabe. Bernard Kouchner Kanpo Aferetarako Ministroak ere ez du bat egin lege egitasmoarekin eta gaitzetsi du DNA frogak egitea familiak elkarretaratzeko prozeduran. Europako zenbait Estatutan DNA frogak indarrean egonik ere immigrazioaren arazoa ez dela konpondu gaineratu du Kouchner-ek. 

Etikaz arduratzen den Aholkularitza Batzordera joko duela jakinarazi du Aurelie Filippetti PSFko bozeramaleak. «DNA frogak inposatzea higuingarria da eta Errepublikako oinarriak erasotzen ditu». Alderdi sozialistak nabarmendu du biologia ez dela oinarri juridikoa aitatasuna frogatzeko. Guraso biologikoa izan edo ez, legez ezagutzen duen pertsona da haurraren aita. Francois Holland PSFko idazkari nagusiaren iritziz, Frantziako gobernuaren helburua ez da egoera zibileko agiri susmagarriak egiazkoak diren frogatzea, irizpide politikoen arabera etorkinak sorterrian iraintzea eta familien elkarretaratzea eragoztea baizik. Petain Marexalaren garaietara itzultzeko gutizia deritzo Noel Mamere diputatu Berdeak lege egitasmoari. 

Baina DNA froga ez da eztabaida eta haserrea sortzen dituen neurri bakarra. Haurride asko dituen familiaren kasuan, Frantziara eraman ahal izateko. Gutxieneko hilabete saria 1,3 aldiz irabazi beharko du haurrideak ekarri ahal izateko, hots, 1.200-1.500 euro bitartean. 

Gainera, 16 urtez gorako haurrideek frogatuko beharko dute frantsesera menperatu eta Errepublikaren baloreak ongi ezagutzen dituztela. Sarkozyren legeetan behin eta berriz aipatzen da Errepublikaren balore horiek errespetatu beharra baina ez dira nehon azaltzen zein diren balore horiek. 

Frantsesera ongi menperatzen ez duten pertsonek bi hilabeteko formakuntza egin beharko dute sorterrian. Legean ez da zehazten zer gertatuko den azterketa gainditzen ez badu, edota zein izanen den etorkinari eskatuko dioten ezagutza maila. 

Babes politikoa eman edo ez aztertzen duen OFPRA erakundea immigrazioa kudeatzen duen ministerioaren esku uztea proposatzen du lege egitasmoak. Orain artean Frantziako legeak bereizten zituen etorkinak eta babes politikoa eskatzen zuten pertsonak. Legearen ondorioz etorkinak eta babes politikoa eskatu dutenen kasuak gisa berean kudeatzeko arriskua dagoela dio ezkerrak. 

 

ezTaBaIDaGaIaK 

1DNA probak. Borondatez eta haien sakelatik ordainduta, etorkinen seme-alabek DNA probak egin ditzakete «susmoak» ezabatzeko. 

2Gutxieneko soldata 1,3 aldiz. Haurride askotakoa delarik familia, gurasoak gutxieneko soldata 1,3 aldiz irabazi behar du. 

3 Errepublikar balioak eta frantsesera. 16 urtez gorako haurrek bi hilabeteko trebakuntza segitu beharko dute, maila ez badute. 

Bidegabekeria gelditzeko deialdia 

Etorkinen aldeko eragileek protesta egin zuten atzo Frantziako Parlamentuan, eta manifestaziorako deia egin dute, urriaren 20rako 

A. Renteria 

Baiona 

Giza eskubideen aldeko erakunde eta gizarte eragileek, babes politikoaren alde diharduten elkarteek eta etorkinen eskubideak defenditzen dituzten taldeek protesta egin zuten atzo arratsaldean Frantziako Parlamentuaren aitzinean. Ezkerreko alderdiek, berriz, eztabaida moztu eta manifestaldiko ordezkaritzarekin biltzea eskatu zuten. Gainera, eragileek protesta erraldoia iragarri dute dagoeneko, urriaren 20an. 

Immigrazio erabilgarriaren aurkako kolektiboak deitu du manifestaldira, «estatu xenofobia» gaitzesteko: «Hiri, herri eta auzo guztietan Sarkozyren legea gaitzesteko ekitaldiak antolatzeko gomita egiten dugu». Etorkinen aurkako neurriak hartuz eta behin eta berriz gogortuz, Frantzia bere ahulezien barrikadan isolatzen dela deritzote. 

«Mamu, estatistika eta jasotako ideiekin jostatzen da Sarkozy, etorkina, eta bereziki emazte etorkina, ikasgabea, iruzurrerako prest eta gizarte laguntzen gose balitz bezala aurkeztuz», erran du Nathalie Ferre kolektiboko presidenteak. Familia ez dela datu genetikoetan oinarritzen nabarmendu du. «Estatuaren buruan berrosatu diren familiak badaude eta ez da zuzena bertzeei DNA frogak eskatzea, argira ekarriz guztientzat gustagarria ez den errealitatea». 

France Terre d'Asile erakundeak etorkinen kriminalizazioa deitoratu du. «Norbanakoen eskubideei jarri nahi dioten lege hesia ez da aski elkarrekin bizitzeko gutizia duen familia baten erabakia gelditzeko». Cimadek ere gogor hartu du Sarkozy puntu horretan. Cimaderen iritziz familiek elkartzea ukanen dute beti helburua eta legeak traba gaindiezinak jartzen badizkie, legea urratuko dute elkarrekin bizi ahal izateko. 

Frantsesera eta Errepublikar baloreak ikasi behar dituzten 16 urtez gorakoen kasua nabarmendu dute batik bat. Balore horiek zer diren azaltzen duten ebazpenik ez dagoela azpimarratu dute. «Zer gertatuko da formakuntza tokian berean bi hilabetez bizitzeko diru edo aukerarik ez duten gazteekin?». 

Eragile guztiek azpimarratzen dute etorkinen herrietako estatu zibil agiriak indartu behar direla, eta ez jendea kriminalizatu. Gainera DNA azterketa bakoitzak 200-600 euro balio du. «Ekonomikoki ere galarazten diete elkartzea». Froga egiten ez duen pertsona susmagarri gisa agertuko dela gaineratu dute. 

Azkenik, Amnesty Internationalek babes politikoa eman edo ez aztertzen duen OFPRA erakundea immigrazio ministerioaren esku uzteko proposamena gaitzetsi du. «Ezin dira zaku berean sartu sorterrian jazarpena pairatzen duten pertsonak eta etorkinak». Herrialde askotan bortxaketa gerra arma gisa baliatzen dela oroitarazten du AIk. «Lazgarria da bortxaketa isilean gorde nahi duen pertsonari froga hori inposatzea». 

Jean Pierre Voisin Giza Eskubideen Liga 

«Senidetasuna frogatzeko eskatzeak Frantziako legea urratzen du» 

A.R. 

Baiona 

Baionako Giza Eskubideen Elkarteko presidentea da Jean Pierre Voisin. Sarkozyren proposamenek aspalditik giza eskubideak urratzen dituela dio, eta DNA frogen kasua basoan gainezka eginen duen ur tanta dela dio. 

Lege egitasmoak 30 neurri ditu eta gaitzespen handiena DNA frogen inguruan eman da. Zergatik erabaki hori? 

Giza Eskubideen elkarteak gutun bat igorri dio Sarkozyri, legeak dituen eragozpen ugari aipatuz. Baina etorkinei DNA frogak egin nahi izatea sobera da, aspalditik antolatzen ari den eskubide urraketaren basoan eroritako azken ur tanta da, gainezka eginen duena. Etorkinei ekarri nahi duen haurrideen senidetasuna frogatzea eskatzen diete eta horrek Frantziako legea urratzen du erabat. Haurra ezagutzen duten pertsonak dira gurasoak, ez guraso biologikoak. Ez du biologiak erraten nor den guraso, legeak baizik. Beraz, Frantziako legearen mamia urratuko dute etorkinen kasuarekin, iruzurraren aitzakiaz. Iruzur anitz daude, maila guztietan, baina horiek ekiditeko ezin dira aitortutako eskubideak urratu. 

Froga ez dela inposatuko dio Frantziako gobernuak, borondatezkoa izanen dela. Posible ikusten duzu horrela izatea? 

Hipokresia hutsa da iragarpen hori. Non sortzen da estatu zibileko agiriei buruzko zalantza? Garatu gabeko herrietan. Eta agiri horiek bermerik ez dutenez, borondate ona frogatzeko eskatzen diete etorkinei, borondate hori DNA frogaren bidez bermatzen delarik. Noski, legeak ez du erranen inposatzen dela. Txostena aitzinatzeko erabiliko dutela diote. Baina iragarpen horrek badu bertze aldea. Borondate onak froga onartzen badu, froga egin nahi ez duen pertsonak iruzurra egin nahi du. Hori pentsatzea da arriskua, eta gobernuak horrekin jolastu nahi du. 

Ez dira nahikoak immigrazioa arautzen duten legeak? 

Noski. Oraindik ez da indarrean sartu 2006ko uztailean onartu zuten legea. Ez da oraindik argitaratu eta dagoeneko zaharkitua dago gobernuaren iritziz. Immigrazio zerbitzuak gobernuaren politika bete behar dute, eta immigrazioa hauteskundeetarako tresna gisa baliatzen delarik, argi dago zerbitzuek froga horiek funtsezko gisa hartuko dituztela. 

Nola froga dezake etorkin batek adoptatu duen haurra berea dela? 

Argi dago kasu horretan DNA frogak ezin duela nehoiz frogatu haur hori berea dela, hots, guraso biologikoa dela. Frantzia mailan erraten da ezagutzen diren haurren %5 edo %6 ez direla haur biologikoak. Estatu zibileko agiriek baliorik ez badute, nola froga daiteke haur horren aita edo ama direla? Kasu horretan ez dituzte haurrak onartuko edo Frantzian badaude, egotziko dituzte. Gehiegikeria da, onartezina. 

DNA frogaren bidez familiak elkartzea debekatuko dute. Nik hiru haur ditut, bat adoptatua. Argi dago nire semea dela. Legeak aitortzen dit. Baina kasu honetan, etorkina banintz, administrazioak ez lidake legeak agintzen duena onartuko. 

Nola berma daiteke froga egiazkoa dela eta nola bermatu ez dela bereizketa ekonomiarik gertatuko frogetan? 

Mailaketa bat osatuko dute. DNA froga bakoitzak 200-600 euro artean balio du. Familia askok ezin dute hori ordaindu, ezinezkoa da. Pentsa munduko herrialde pobreenez ere ari garela eta hilabete edo urteetako soldata dela hori. Mailaketa hori gaindi dezaketenak aukera bat ukanen dute, bertzeek ez. Bertzeei betirako itxiko dizkiete Frantziako atea, familia elkartzea galaraziz. Baina traba berri bat baino ez da hori. Administrazio mailan herrialde horietan zailtasun handiak daude agiriak lortzeko. Ibilbide latza da eta lortzen badute ere, ez du baliorik. Europako adituen arabera, hemendik urte gutxira 20 milioi etorkin beharko dira Europan ongizate maila atxikitzeko. Ez ote da kontraesan handia hori? 

Politika hautatzea da. Familia aipatzea esker onekoa da eta iritzi publikoak sostengatzen du hori. Baina etorkinen kasuan bereizketan du oinarria. Frantziak hautatu nahi ditu etorkinak. Sendagileak nahi ditu, inginiariak, adituak. Horiek eta horien sendiek ez dute arazorik pairatuko. Hirugarren munduko txiroek pairatuko dituzte zailtasun eta bereizketak. 

Agiri gabeko etorkinen kasuan, nola egin dezakete familia elkartzeko? 

Hor ez dago aterabiderik, egoera gogortuko da, baldintzak gero eta gogorragoak izanen dira. Sarkozyk Lepenen hautesleak erakarri nahi ditu eta etorkinak baliatuko ditu horretarako. Berdin du bozkatu berriak diren legeak ez badira indarrean jarri, gehiago behar du, urtero lege bat. 

Lehen gutxieneko soldata eskatzen zuten, orain kopuru hori 1,3 aldiz emendatzen dute. Langileek ez dute diru hori eta ezin dute familia ekarri. Uste dut gizartea errealitate hori ikusten ari dela eta Sarkozy okerreko bidetik doala, sobera urruti doala eta garesti ordainduko duela. 

